
რეზონანსი
სუბელიანი არ დააპატიმრეს, ულტიმატუმის ვადის ამოწურვამდე 2 დღე რჩება (რეზონანსი)

ავტ. ეკატერინე ბასილაია

სტატიის თანახმად, ხორავას ქუჩაზე მომხდარ მკვლელობასთან დაკავშირებით გამოძიების პროცესში არცერთხელ არ დაუკითხავთ მირზა სუბელიანი, თუმცა, ბოლო ერთი კვირის მანძილზე ის ორჯერ დაიბარეს საგამოძიებო უწყებაში, მისი ბოლო გამოკითხვა კი 9 საათის განმავლობაში გრძელდებოდა.

"ადამიანის უფლებათა ცენტრის" ხელმძღვანელი ალეკო ცქიტიშვილი ამბობს, რომ საქმეში უკვე გამოკვეთილია მირზა სუბელიანის მხრიდან დანაშაულის დაფარვა და მინიმუმ ამ მუხლით მის წინაღმდეგ ბრალის წაყენება და დაპატიმრება შესაძლებელია დღესვე. მისი ორგანიზაცია ითხოვს საქმის პროკურორების მიმართ საქმის აღძვრას, 2 მოზარდის დაკავებას და ირაკლი შოთაძის პასუხისმგებლობის საკითხის დაყენებას.  

სტატიის ავტორი დასძენს, რომ ხორავას ქუჩის საქმეზე დაიჭერენ თუ არა მირზა სუბელიანს ან ვინმე სხვა პირს კვირამდე, უცნობია, თუმცა, რაც არ უნდა მოხდეს, დაანონსებული დიდი საპროტესტო აქცია მაინც გაიმართება. აქციის ორგანიზება საკუთარ თავზე  "ლეიბორისტულ პარტიას" აქვს აღებული და როგორც გიორგი გუგავა "რეზონანსთან" ამბობს, „ერთი ბარტყის გადმოგდების პრინციპით“ მუშაობა პროცესებს ვერ შეაჩერებს.
"ოცნება" თავის რიგებში "პორტირებულებისა" და "ჩანერგილების" დანაშაულებზე ალაპარაკდა / ხუხაშვილი: ხელისუფლებამ ხელი მოაწერა კონტრაქტს ურჩხულთან, რომელსაც ყველა ერთად ვებრძოდით (რეზონანსი)

ავტ. თამარ შუკვანი

საპარლამენტო უმრავლესობის წევრთა ნაწილი მიიჩნევს, რომ ხორავას ქუჩაზე მომხდარი მკვლელობის არასრულფასოვნად გამოძიება, რაც საზოგადოების სამართლიანი უკმაყოფილებისა და მასშტაბური აქციების მიზეზი გახდა, ხელისუფლებაში "ჩანერგილი" და "პორტირებული" "ნაციონალების" ბრალია.
"ნაციონალების" ბრალია.

ამის შესახებ განცხადება გუშინ პარლამენტარმა დავით ჭიჭინაძემ გააკეთა. მოგვიანებით "რეზონანსთან" საბურისას მან დააზუსტა, რომ მხედველობაში ჰყავდა ის ძალოვანი სტრუქტურები, რომლებზეც გამოძიება იყო დამოკიდებული.
სტატიის ავტორი ამ საკითხთან დაკავშირებით პარლამენტის უმრავლესობის წევრ ზაზა პაპუაშვილს გაესაუბრა. იგი ნაწილობრივ ეთანხმება თანაპარტიელის მოსაზრებას:
„ასეთი განცხადების გაკეთების საფუძველს გვაძლევს ის, რომ რაღაც შეიძლება არასწორად წარიმართოს და გამოიწვიოს აფეთქებები. ეჭვი ყველას გაუჩნდა, მათ შორის - მეც. კითხვა გაჩნდა საზოგადოებაში - საბოტაჟი ხომ არ არის, კოჰაბიტაციის ბრალი ხომ არ არის, ხომ არ არის ვიღაც "გადმოპორტირებულების" ბრალი.“ - ამბობს პარლამენტარი. 

გია ხუხაშვილმა გამოცემასთან საუბრისას განაცხადა, რომ ხელისუფლებამ ხელი მოაწერა კონტრაქტს ურჩხულთან, რომელიც არსებობდა "ნაციონალური მოძრაობის" დროს და არსებობს დღესაც "ქართულ ოცნებაში". მისივე თქმით, საგამოძიებო კომისია, რომელიც შეიქმნა და აპირებს ზაზა სარალიძის საქმის გამოძიებას, დიდ ფარსად იქცა.
„ეს სისტემა დღევანდელმა ხელისუფლებამ გადმოიბარა. იმათგან, ვინც პოლიტიკურ დანაშაულს სჩადიოდნენ, ზოგი პარლამეტში ზის დღეს და არა მარტო ოპოზიციაში, პირდაპირ "ქართულ ოცნებაში" არიან. ისინი სხედან პროკურატურაშიც. კოლექტიური მურუსიძე - ყველგან, სადაც გაიხედავ, ისინი არიან.“ - ამბობს ხუხაშვლი და აქვე დასძენს, რომ „გადმოპორტირებულების“  პრობლემა ხელისუფლებაში მუდმივად არსებობს და ეს სისტემური პრობლემაა.

ცინცაძე: ინტელიგენციის დიდი უმრავლესობა ივანიშვილზე განაწყენებული თუ არა, იმედგაცრუებულია (რეზონანსი)

ავტ. ეკატერინე ბასილაია

ინტერვიუ სოსო ცინცაძესთან.

ექსპერტი პოლიტიკურ საკითხებში სოსო ცინცაძე ქვეყანაში განვითარებული მოვლენების შეფასებისას ამბობს, რომ ხორავას ქუჩაზე მომხდარი მკვლელობის გამოძიების პროცესში ორი მთავარი საქმის განცალკევება გაუმართლებელია, კერძოდ, არ შეიძლება, მხოლოდ მკვლელები დაისაჯონ და ხელშეუხებელი დარჩნენ ისინი, ვინც საქმეს აყალბებდა. ექსპერტი აქვე ამბობს, რომ ის კატეგორიულად ეწინააღმდეგება  სუბელიანის თუ სხვა პირთა დაპატიმრებას, თუ სამხილი დამაჯერებელი მტკიცებულება არ იქნება.

რაც შეეხება საპროტესტო აქციებზე გაჟღერებულ მოთხოვნას, გადადგეს იუსტიციის მინისტრი, ცინცაძე ამბობს: „მიტინგებზე გამოტანილმა ვერდიქტმა, როგორც ჩანს, თავისი რესურსი ამოწურა მთავარი პროკურორის გადაყენებით. ახლა თეორიულად გეგმაში რომც ყოფილიყო წულუკიანის გათავისუფლება, დღეს არ გაათავისუფლებენ. მით უმეტეს, "ოცნებაში" თვლიან, რომ შოთაძის გადაყენებით დაუთმეს "ნაციონალურ მოძრაობას".

ცინცაძე ამბობს, რომ ამ ეტაპზე, ბიძინა ივანიშვილის პოლიტიკაში დაბრუნებას არაფერი შეუცვლია, თუმცა, მმართველი პარტიის თავმჯდომარე ხვდება, რომ ვითარება აუცილებლად უნდა შეიცვალოს. 
ექსპერტი ეხმაურება რეჟისორი გიორგი შენგელაიას შეფასებასაც, რომელიც ბიძინა ივანიშვილის მისამართით გააკეთა და მას გაუნათლებელი უწოდა. 
რესპონდენტის თქმით, შენგელაია პირველი მერცხალია, რომელმაც ხმამაღლა თქვა ის, რასაც ინტელიგენციის აბსოლუტური უმრავლესობა გულში ინახავს. მისივე განმარტებით, ბიზნესმენის მიმართ გადაჭარბებულ ნდობას ჰქონდა ადგილი, ახლა კი, ინტელიგენციის დიდი უმრავლესობა განაწყენებული თუ არა, იმედგაცრუებულია.

თაკო ჩარკვიანი: ბატონი ბიძინას სახელი ძალიან შეილახა... (რეზონანსი)

ავტ. ტატა შოშიაშვილი

პუბლიცისტი თაკო ჩარკვიანი ამბობს, რომ რეჟისორ გიორგი შენგელაიას პროტესტი მისთვის გასაგები და მისაღებია, რადგან თვლის, რომ დღეს, სამართლებრივი თვალსაზრისით, ქვეყანა ქვეყანას აღარ ჰგავს, თუმცა მისთვის მიუღებელია ფრაზა ბიძინა ივანიშვილის გაუნათლებლობასთან დაკავშირებით იმ მარტივი მიზეზის გამო, რომ მან არ იცის, ვის როგორი განათლება აქვს.
„ჩემდა სამწუხაროდ, ბატონი ბიძინას სახელი ძალიან შეილახა. მე 2012 წლის არჩევნებზე ხმა მივეცი ქველმოქმედ ადამიანს, რომელმაც უამრავი რამ გააკეთა ქვეყნისთვის. დღეს, სამწუხაროდ, ეს ყველაფერი აღარ ჩანს. ვთვლი, რომ ბატონი ბიძინა ჯერჯერობით ვერ მოერია ქვეყნის მართვას.“ - ამბობს თაკო ჩარკვიანი.
მისი მოსაზრებით, არსებული ვითარებიდან გამოსავალი მდგომარეობს შემდეგში: საწყის ეტაპზე სასწრაფოდ უნდა გამოიცვალოს იუსტიციის მინისტრი, როგორც უვარგისი, ხელისშემწყობი და დამნაშავეთა მფარველი და უნდა რეფორმირდეს პროკურატურა.
ჩარკვიანი ასევე აცხადებს, რომ 10 ივნისს დაგეგმილ აქციაზე მივა, რადგანაც იქ არა პარტიების გამო, არამედ შვილმკვდარი მამების მხარდასაჭერად დადგება. 
"ძალიან საწყენია, ივანიშვილზე ასეთი რაღაც რომ თქვა" - გურანდა გაბუნია გიორგი შენგელაიას უპირისპირდება (რეზონანსი)

ავტ. თამარ შუკვანი

გურანდა გაბუნია "რეზონანსთან" საუბრისას აცხადებს, რომ ბიძინა ივანიშვილზე გიორგი შენგელაიას მიერ გაკეთებული განცხადება მისთვის გაუგებარი და გულდასაწყვეტია.
მისი სიტყვებით: „ეს არის დიდი რეჟისორი და უნიჭიერესი კაცი. არ მესმის, რატომ დასჭირდა ამის თქმა, ნერვებმოშლილი იყო, ეტყობა. ნორმალური კაცი რატომ იტყვის ამას? მაგრამ რას იზამ... ცხოვრება რომ მიდის, ადამიანები ძალიან იცვლებიან. ძალიან გულდასაწყვეტია, ასეთი რაღაც რომ თქვა. ივანიშვილი ღმერთმა გადმოგვიგდო და მთელ საქართველოში გაჭირვებულ ხალხს ეხმარება; რამდენი რამ გააკეთა, რამდენი ააშენდა, რამდენი გაარემონტა. ახლა ბათუმში აკეთებს... კიდევ ამის ლანძღვა, არ მესმის.“
გაბუნია დასძენს, რომ სხვებმა არ იციან ივანიშვილის კეთილი საქმეების შესახებ, ამიტომ, მათგან არ გაუკვირდებოდა ბიზნესმენის შეურაცხყოფა, თუმცა, შენგელაიას მხრიდან ივანიშვილის გაუნათლებლობაზე საუბარი მისთვის მიუღებელია.  

ერგნეთში ჩასულ ქართულ დელეგაციას მთავარი დოკუმენტის თარგმნა "დაავიწყდა" (რეზონანსი)

ავტ. რუსა მაჩაიძე

სტატიის ავტორი წერს, რომ ერგნეთში ინციდენტების პრევენციისა და მათზე რეაგირების ფარგლებში მორიგი შეხვედრა ახლაც უშედეგოდ დასრულდა, რადგან ხელისუფლება, როგორც აღმოჩნდა, შეხვედრისათვის მოუმზადებლად იყო ჩასული. მიუხედავად ანონსისა, რომ შეხვედრის მთავარი საკითხი ტატუნაშვილის წამებით მკვლელობა იქნებოდა, იქ ხელისუფლების წარმომადგენლები მთავარი დოკუმენტის - ექსპერტიზის დასკვნის გარეშე მივიდნენ. 
შეხვედრის დაწყებამდე თბილისის დელეგაციის ხელმძღვანელმა, სახელმწიფო უსაფრთხოების სამსახურის ანალიტიკური დეპარტამენტის უფროსის მოადგილე ირაკლი ანთაძემ ჟურნალისტებს განუცხადა, რომ "განსაკუთრებული ყურადღება დაეთმობოდა არჩილ ტატუნაშვილის წამებისა და სასტიკი მკვლელობის ფაქტს".
სტატიის თანახმად, ცხინვალის საოკუპაციო რეჟიმის მზაობას, დოკუმენტებზე დაყრდნობით განეხილათ წამებით მოკლული არჩილ ტატუნაშვილის საქმე, თბილისმა ვერაფრით უპასუხა. ქართულ დელეგაციას სამხარაულის ბიუროს დასკვნის ინგლისურ ან რუსულ ენაზე თარგმნილი ასლი არ აღმოაჩნდა, შესაბამისად, ტატუნაშვილის საქმის განხილვა ჩაიშალა.

ხელისუფლებას ამ მოუმზადებლობის გამო ოპოზიცია და ექსპერტები საყვედურობენ. 
ექსპერტი ნიკა ჩიტაძე მომხდარს გაუმართლებელ არაკომპეტენტურობას უწოდებს.
ოპოზიციის თქმით კი, მაშინ, როდესაც ხელისუფლებამ ტატუნაშვილისა და ოთხოზორიას საქმე მოსკოვზე მუდმივი ზეწოლისთვის უნდა გამოიყენოს და ყველა საერთაშორისო შეხვედრისას უნდა გააჟღეროს, ასეთი ნაბიჯებით საკუთარ პოზიციას თავადვე ასუსტებს.

მესხიშვილი: "2019 წელს მემანქანეებს არ გაეზრდებათ ხელფასი" / რატომ ენდნენ სიტყვაზე მერიას გაფიცულები? (რეზონანსი)

ავტ. ნათია ლომიძე

სტატიის ავტორი წერს, რომ მეტროს მემანქანეების გაფიცვა ყოველგვარი კონკრეტული შედეგის გარეშე შეწყდა, უცნობია, რატომ ენდნენ სიტყვაზე მერიას გაფიცულები, თუმცა ფაქტია, რომ არც ერთი მოთხოვნა უახლოეს მომავალში არ დაკმაყოფილდება. რაც შეეხება მოთხოვნებს, მისი განხილვა 2019 წლისთვის გადაიდო. სპეციალისტებს ეეჭვებათ, რომ მეტროს თანამშრომელთა პირობა თუნდაც 1 წლის შემდეგ შესრულდეს.
პროფკავშირული გაერთიანება "ერთობა 2013"-ის თავმჯდომარე რატი კაპანაძე ამბობს, რომ მათი მოთხოვნის დაკმაყოფილებაზე პასუხისმგებლობა მერიამ აიღო. როგორც მან "რეზონანსთან" საუბრისას აღნიშნა, თუ რამდენით მოიმატებს თანამშრომლების ხელფასი, ამაზე პასუხი არ არსებობს და წლის ბოლომდე საკითხზე ერთობლივად გაგრძელდება მუშაობა.

სატრანსპორტო სფეროს სპეციალისტები მერიის დამოკიდებულებას სკეპტიკურად უყურებენ და მემანქანეების გადაწყვეტილების გაგებაც უჭირთ. როგორც დავით მესხიშვილი ამბობს, გაფიცულები ყოველგავარი დოკუმენტის გარეშე "სიტყვაზე ენდნენ" მერიას, რაც მას მართებულად არ მიაჩნია:
„თბილისის მერიამ მოიგო დრო. 2019 წელს მემანქანეებს არ გაეზრდებათ ხელფასი, უბრალოდ, ისაუბრებენ ხელფასის გაზრდაზე. თუ განხილვას იანვრიდან დაიწყებენ, 2020 წელს შესაძლოა, დაკმაყოფილდეს მათი მოთხოვნა.“ - დასძენს რესპონდენტი. 

"ეს არის უსუსური ადამიანის გადაწყვეტილება" - ნინია კაკაბაძე ზვიად დევდარიანის სარჩელზე (რეზონანსი)

ავტ. ტატა შოშიაშვილი

საზოგადოებრივი მაუწყებლის სამეურვეო საბჭოს წევრი ნინია კაკაბაძე სიდა-ს ყოფილ ხელმძღვანელ ზვიად დევდარიანს უსუსურ ადამიანს უწოდებს. მისი თქმით, დევდარიანის სარჩელი არის იმ ადამიანის ქმედება, რომელიც საჩივრებით ცდილობს საკუთარი ბრალეულობის დაფარვას.
დევდარიანმა სასამართლოში შეიტანა სარჩელი იმ ქალბატონების წინააღმდეგ, რომლებმაც იგი სექსუალურ ზეწოლაში დაადანაშალეს. დევდარიანი მიიჩნევს, რომ ეს მიზანმიმართული კამპანია იყო, რაც მისთვის საზოგადოებრივი მაუწყებლის სამეურვეო საბჭოს წევრად არჩევაში ხელის შეშლას ისახავდა მიზნად.
ნინია კაკაბაძე საკუთარ სიმართლეში დარწმუნებულია და აცხადებს, რომ არავითარი კამპანიის აგორებაში მონაწილეობა არ მიუღია და, შესაბამისად, სასამართლოსგან ელოდება ობიექტურ გადაწყვეტილებას.

23 წლამდე ადამიანი კაზინოს, ტოტალიზატორსა და ონლაინ თამაშებს ვერ გაეკარება / სოციოლოგები ასაკობრივი ზღვრის 27 წლამდე გაზრდას ითხოვენ (რეზონანსი)

ავტ. მარი ჩიტაია

სტატიის მიხედვით, 23 წლამდე ახალგაზრდებს შესაძლოა, აზარტული თამაშები აუკრძალონ. ასკობრივი ცენზი შეეხება როგორც ტოტალიზატორებსა და კაზინოებს, ასევე ონლაინ თამაშებსაც. როგორც საპარლამენტო უმრავლესობაში განმარტავენ, ერთ-ერთი მნიშვნელოვანი ცვლილება მოთამაშეთა რეესტრის შექმნა იქნება. სოციოლოგების ნაწილი პრინციპულად მოითხოვს, რომ ონლაინ კაზინოებისთვის რეგულაცია ძალიან მკაცრი გახდეს.

სოციოლოგების მოსაზრებით, ქვეყანაში საერთოდ უნდა აიკრძალოს აზარტული თამაშები, მაგრამ თუ მაინც დაუშვებენ, მოთამაშეთა ასაკი მკაცრად უნდა განისაზღვროს. რამაზ საყვარელიძის აზრით, 27 წლამდე ახალგაზრდებს კაზინოებსა და ტოტალიზატორებზე წვდომა მაქსიმალურად უნდა შეუზღუდონ. რაც შეეხება ონლაინ თამაშებს, საყვარელიძე ფიქრობს, რომ ამ ნაწილში შესაძლოა, კანონპროექტმა რეალურად ვერ იმუშაოს, რადგან ინტერნეტზე წვდომა უსაზღვროა და ადამიანებს ადვილად შეუძლიათ, ალტერნატივა მოძებნონ..

ახალი თაობა
ზვიად კუპრავა: „2011 წლის 26 მაისს რუსთაველზე საერთოდ არ ვყოფილვარ / მთელი ღამე მეძინა (ახალი თაობა)

ავტ. შორენა მარსაგიშვილი

ინტერვიუ ზვიად კუპრავასთან. 

„სამართალდამცველთა რეფორმირების ცენტრის“ ხელმძღვანელი ზვიად კუპრავა ამბობს, რომ კონკრეტული მაღალჩინოსნები მის საწინააღდეგოდ კომპრომატების ძებნით არიან დაკავებული, რადგან ამ დრომდე არაერთი საქმე გახსნა და მათი შავი საქმეები გამოააშკარავა. კუპრავას თქმით, ერთ-ერთი ასეთი კომპრომატია 26 მაისს, ღამით განვითარებულ მოვლენებში მისი მონაწილეობის და მოსახლეობის დარბევის შესახებ ბრალდება. ის ზასგასმით აღნიშნავს, რომ აქციის ღამეს რუსთაველის გამზირზე ფიზიკურად არ ყოფილა, სახლში იყო და ეძინა, გავრცელებული ვიდეოს დამონტაჟებაში კი ის ვახტანგ გომელაურს ადანაშაულებს. 
კუპრავა ამბობს, რომ მაშინ პოლიციის მეხუთე განყოფილების უფროსი იყო ალექსანდრე ჭიკაიძე, რომელმაც რეზინის ტყვიები გამოიყენა ხალხის წინააღმდეგ. 

კუპრავა ასევე უარყოფს ინაფომაციას, რომ მან რამდენიმე დღის წინ უკრაინაში შეხვედრები გამართა. ის ამბობს, რომ ევროპულ ქვეყანაში იმყოფებოდა და შეხვდა ხალხს, რომელიც სერიოზულ ინფორმაციას აწვდიდა მთელი ამ დროის მანძილზე. რესპონდენტი აქვე განმარტავს, რომ ეს ადამიანები ხელისუფლების წარმომადგენლების ყოფილი მეგობრები არიან და გუნდში არსებულ ვითარებაზე კულუარულ ინფორმაციას მუდმივად იღებს მათგან. 
ჟურნალისტის კითხვაზე, ხომ არ არის მისთვის ცნობილი სარალიძისა და პრემიერ-მინისტრის შეხვედრის დეტალები, კუპრავას თქმით, შეხვედრაზე გამოჩნდა, რომ გიორგი კვირიკაშვილი არის ჩამოშლილი და ქვეყანას აღარ ჰყავს პრემიერი. 
რესპონდენტის თქმით, როცა პრემიერ-მინისტრი საჯაროდ იგინება და მოსახლეობას თითს უქნევს, მას აღარ უნდა ჰქონდეს პრეტენზია, იყოს ერის მეთაური. ის დასძენს, რომ კვირიკაშვილი სარალიძეს კუპრავას ზონდერობაზე ესაუბრა, თუმცა, ამის დამადასტურებელი მტკიცებულება რომ ჰქონდეს, ის უკვე დაკავებული იქნებოდა. 

სოსო ცინცაძე: „იდეალური იქნება, თუ მთავარი პროკურორი კახიშვილი გახდება“ / „ივანიშვილი აუცილებლად გამოჩნდება, მაგრამ არ უნდა დააგვიანდეს (ახალი თაობა)

ავტ. ნათია ხურცილავა

ინტერვიუ სოსო ცინცაძესთან.

ექსპერტი სოსო ცინცაძე საქართველოში მიმდინარე პოლიტიკურ პროცესებზე საუბრისას აღნიშნავს, რომ ქვეყნის პრემიერ-მინისტრს არ აქვს სათანადო გამოცდილება, მართოს პოლიტიკური კრიზისები. მისივე თქმით, კვირიკაშვილს რომ მრჩევლები ჰყავდეს, საქმე აქამდე არ მივიდოდა. 

ცინცაძე მიიჩნევს, რომ ბიძინა ივანიშვილს ხალხისთვის არ უნდა მიეცა სამართლიანობის აღდგენის პირობა და ეს მისთვის უნდა ერჩიათ მის გვერდით მდგომ პოლიტიკოსებსა თუ იურისტებს, რადგან მსგავსი პრეცენდენტი არცერთი ხელისუფლების დროს არ დაშვებულა. 

რაც შეეხება გენერალური პროკურორობის კანდიდატს, ცინცაძე ამბობს, რომ ამ ადგილს ვერასდროს დაიკავებს ოპოზიციის წარმომადგენელი, ამიტომ, ამ ვითარებაში, იდეალური იქნება, თუკი ამ პოზიციაზე კახი კახიშვილს დანიშნავენ. 
ექსპერტის მოსაზრებით, თუ არსებული ვითარება უფრო დაიძაბება, აუცილებელი გახდება თეა წულუკიანის თანამდებობიდან გადაყენება. 

რესპონდენტი ფიქრობს, რომ ბიძინა ივანიშვილი ამ ეტპაზე პროცესებს აკვირდება და თუ კრიზისი გამწვავდება, ის გამოჩნდება და სიტუაციის დარეგულირებას დაიწყებს.  ცინცაძე დასძენს, რომ მას არ უნდა დააგვიანდეს. 
კახა კუკავა: „2020 წელს პრემიერ-მინსტრი გიგა ბოკერია გახდება“ (ახალი თაობა)

ავტ. ნონა ცაბაძე

ინტერვიუ კახა კუკავასთან.

„თავისუფალი საქართველოს“ ლიდერი კახა კუკავა ბიძინა ივანიშვლს ქართველი მოსახლეობის მასხრად აგდებაში ადანაშაულებს, რადგან მან გიგა ბოკერია ციხეში ჩასმის ნაცვლად პარლამენტში შექმნილი საგამოძიებო კომისიის ფაქტიურ ხელმძღვანელად დანიშნა. ის ეჭვობს, რომ 2020 წელს ბოკერია გახდება პრემიერ-მინისტრი და სწორედ აქედან დაიწყება ქვეყანაში უმართავი პროცესები. 
მისივე ინფორმაციით, იგეგმება, რომ საპრეზიდენტო არჩევნებზე „ევროპულ საქართველოს“ ააღებინონ მეორე ადგილი, 2020 წლის საპარლამენტო არჩევნებზე კი პირველ ადგილზე გაიყვანონ და ქვეყნის მართვა გადააბარონ. 
კუკავას თქმით, დავით კეზერაშვილმა სწორედ ხელისუფლებასთან შეთანხმებით გადაწყვიტა, დაეფინანსებინა „ევროპული საქართველო“ და სანაცვლოდ ხელშეუხებლობის გარანტია მიიღო. 

რაც შეეხება ხორავას ქუჩაზე მოკლული ახალგაზრდის მამის, ზაზა სარალიძის მხარდამჭერ აქციას, კუკავა ამბობს, რომ ის აღარ აპირებს იქ მისვლას, რადგან, სარალიძის მხარდაჭერის მიუხედავად, როლანდ ახალაიას გვერდით დგომა მისთვის მიუღებელია. 
ლადო სადღობელაშვილი: „ნიკა გვარამიამ ჩვენზე მეტად იხულიგნა, მაგრამ არ დაუჭერიათ“ / პროკურატურა ნაციონალების ტყვეობაშია (ახალი თაობა)

ავტ. შორენა მარსაგიშვილი

ინტერვიუ ლადო სადღობელაშვილთან.

„ქართული მარშის“ ერთ-ერთი ლიდერი ლადო სადღობელაშვილი აცხადებს, რომ ქვეყანაში შერჩევითი სამართალია, რადგან „რუსთავი 2“-ის გენერალურმა დირექტორმა იმაზე მეტი დააშავა, ვიდრე მისმა მეგობრებმა, თუმცა, გვარამია არავის დაუკავებია, სადღობელაშვილის თანამებრძოლები კი ექსცესების მოწყობის ბრალდებით ამ დრომდე ციხეში რჩებიან.
სადღობელაშვილი გაზეთის საშუალებით მადლობას უხდის დავით საგანელიძეს, რომელიც მას თავდებში ჩაუდგა, ასევე კახი კახიშვილს, რომლის წყალობით, ციხეში მყოფი პატიმრები თავს ადამიანებად გრძნობენ. 
სადღობელაშვილი ამბობს, რომ გარკვეული პერიოდით დასვენებას აპირებს და პოლიტიკურ პროცესებს გაერიდება, თუმცა, როცა დაბრუნდება, დაიწყებს პროკურატურს გათავისუფლებისთვის ბრძოლას, რომელიც დღეს „ნაციონალური მოძრაობის“ ტყვეობაშია. 

